
BIOLOGIYA FANLARI 
O‘ZBEKISTONNING SHARQIY MINTAQASIDA (NAMANGAN) YASHOVCHI 7–
16 YOSHLI BOLALAR VA O‘SMIRLARDA KO‘RISH CHAQRILGAN 
POTENSIALLARINING YOSHGA XOS NORMATIV KO‘RSATKICHLARI 
 
Shertoyeva Risliqoy Sirojiddin qizi 

Annotatsiya. Ushbu maqolada O‘zbekistonning sharqiy mintaqasida, xususan Namangan viloyatida yashovchi 7–
16 yoshli bolalar va o‘smirlarda ko‘rish chaqirilgan potensiallarining (VEP) yoshga xos normativ ko‘rsatkichlari 
o‘rganildi. Tadqiqotda 352 nafar sog‘lom bola ishtirok etdi. VEP komponentlari (P50, N75, P100, N145 va P200) 
latentsiya va amplituda ko‘rsatkichlari tahlil qilindi. Natijalar yosh ortishi bilan P100, N145 va P200 
komponentlarining latentsiyasi qisqarishini ko‘rsatdi. Olingan ma’lumotlar bolalar nevrologiyasi va 
oftalmologiyasida erta diagnostika uchun muhim ahamiyatga ega.  
 
Kalit so‘zlar: Vizual chaqirilgan potensiallar, bolalar, yoshga bog‘liq o‘zgarishlar, P100, N145, P200, normativ 
ko‘rsatkichlar, neyrofiziologiya 

 
AGE-RELATED NORMATIVE INDICATORS OF VISUAL EVOKED POTENTIALS 
IN CHILDREN AND ADOLESCENTS AGED 7–16 YEARS LIVING IN THE 
EASTERN REGION OF UZBEKISTAN (NAMANGAN) 
 
Shertoyeva Risliqoy Sirojiddin qizi   

Instructor at Impulse Medical Institute, 
Namangan, Uzbekistan 
 
Mavlanova Sadbarxon Abdukarimovna 

Annotation. This article presents age-related normative parameters of visual evoked potentials in children and 
adolescents aged 7–16 years living in the eastern region of Uzbekistan. Latency and amplitude parameters of P50, 
N75, P100, N145 and P200 components were analyzed. The results demonstrate age-dependent maturation of the 
visual system and can be used for early neurological diagnostics. 
 
Keywords: Visual evoked potentials, children, age-related changes, P100, N145, P200, normative parameters, 
neurophysiology. 

Kirish 

Ko‘rish analizatori markaziy nerv tizimining eng murakkab va funksional jihatdan 

muhim tizimlaridan biridir. Vizual axborotning qabul qilinishi va qayta ishlanishi bir necha 

bosqichlarda amalga oshadi hamda ushbu jarayonlarning obyektiv baholanishi vizual 

chaqirilgan potensiallar (VEP) yordamida amalga oshiriladi [1; 25–26-b.]. 

Bolalik va o‘smirlik davrida ko‘rish tizimi jadal rivojlanadi, shu sababli VEP 

komponentlarining yoshga bog‘liq o‘zgarishlarini aniqlash katta amaliy ahamiyatga ega [2; 

112–114-b.]. Hozirgi kunda mavjud normativlar asosan xorijiy populyatsiyaga asoslangan 

bo‘lib, mintaqaviy xususiyatlarni to‘liq aks ettirmaydi [3; 87–89-b.]. 

Materiallar va usullar. Tadqiqot Namangan viloyatida yashovchi 7–16 yoshdagi bolalar 

va o‘smirlar orasida olib borildi. Umumiy hisobda 352 nafar sog‘lom bola tadqiqotga jalb qilindi. 

Ishtirokchilar tanlashda quyidagi mezonlarga amal qilindi: nevrologik, oftalmologik va psixik 

kasalliklarning yo‘qligi, ko‘rish o‘tkirligining yosh me’yorlariga mosligi, shuningdek, tekshiruv 

vaqtida umumiy somatik holatning qoniqarli bo‘lishi. Tekshiruvdan oldin barcha ishtirokchilar 

oftalmologik ko‘rikdan o‘tkazildi. 

Tadqiqot ishtirokchilari yoshiga qarab 7–8, 9–10, 11–12, 13–14 va 15–16 yosh 

guruhlariga ajratildi. Bunday guruhlash vizual analizatorning ontogenetik rivojlanish 

bosqichlarini aniq baholash imkonini berdi. 

Vizual chaqirilgan potensiallar (VEP) xalqaro Klinik Elektrofiziologiya Jamiyati (ISCEV) 

tavsiyalariga muvofiq, standartlashtirilgan sharoitda qayd etildi [1; 3–5-b.]. Tadqiqot tinch 

muhitda, xonadagi yoritilish darajasi bir xil holda, ishtirokchi monitor ekraniga 1 metr 

masofada joylashtirilgan holatda amalga oshirildi. Stimulyatsiya sifatida pattern-reversal usuli 

qo‘llanildi. 

Elektrodlar xalqaro 10–20 tizimiga muvofiq joylashtirildi: faol elektrodlar O1 va O2 

nuqtalariga, referent elektrod Cz nuqtasiga, yer elektrod esa peshona sohasiga o‘rnatildi. 

Elektrodlar orasidagi qarshilik 5 kOm dan oshmasligi ta’minlandi. Tahlil jarayonida vizual 

chaqirilgan potensiallarning quyidagi asosiy komponentlari o‘rganildi: 

P50 – vizual stimulyatsiyaga dastlabki sensor javob, N75 – afferent impulslarning 

kortikal darajaga yetib kelishini aks ettiruvchi komponent, P100 – birlamchi ko‘rish korteksi 

faoliyatining eng barqaror ko‘rsatkichi, N145 – yuqori kortikal ishlov jarayonlarini aks 

ettiruvchi komponent, P200 – vizual-kognitiv integratsiya bilan bog‘liq kech komponent. 

Har bir komponent bo‘yicha latentsiya (ms) va amplituda (µV) ko‘rsatkichlari qayd 

etildi. Olingan natijalar asosida normativ qiymatlar o‘rtacha arifmetik ± standart og‘ish (M±SD) 

hamda 5–95 percentil oralig‘i bo‘yicha hisoblandi, bu klinik amaliyotda qo‘llash uchun optimal 

diapazonni aniqlash imkonini berdi. 

Statistik tahlil Microsoft Excel dasturi yordamida amalga oshirildi. Yosh guruhlari 

o‘rtasidagi farqlarni aniqlash uchun bir omilli dispersiya tahlili (ANOVA) qo‘llanildi, Juft 

taqqoslashlarda Student t-testi qo‘llanildi. Natijalar statistik jihatdan ishonchli deb p < 0,05 

darajasida qabul qilindi [4; 55–57-b.]. 

Natijalar va muhokama. Tadqiqot natijalari shuni ko‘rsatdiki, yosh ortishi bilan P50 va 

N75 komponentlarining latentsiyasi izchil qisqaradi. P100 latentsiyasi 7–8 yoshda o‘rtacha 110 

ms bo‘lgan bo‘lsa, 15–16 yoshda 95 ms gacha kamaydi (p<0,001) [5; 101–103-b.]. 

N145 va P200 komponentlari yuqori kortikal faoliyat bilan bog‘liq bo‘lib, ayniqsa 

o‘smirlik davrida barqarorlashuvi kuzatildi. Qiz bolalarda P200 latentsiyasi o‘g‘il bolalarga 

nisbatan qisqaroq bo‘ldi, bu neyrofiziologik yetilish farqlari bilan izohlanadi [6; 74–76-b.]. O‘ng 

va chap ko‘zlar o‘rtasida sezilarli farqlar aniqlanmadi, bu vizual afferent yo‘llarning funksional 

simmetriyasini ko‘rsatadi [7; 39–41-b.]. 

Xulosa. Tadqiqot natijalariga ko‘ra, Namangan viloyatida yashovchi 7–16 yoshli bolalar 

uchun VEP komponentlarining yoshga xos normativ ko‘rsatkichlari birinchi marta ishlab 

chiqildi. Olingan natijalar ko‘rish analizatorining yetilish jarayonlarini baholashda va klinik 

diagnostikada muhim ahamiyatga ega. 

